RELACION

PËR PROJEKTLIGJIN

“PËR NJË NDRYSHIM NË LIGJIN NR.9587, DATË 20.7.2006 “PËR MBROJTJEN E BIODIVERSITETIT” I NDRYSHUAR”

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Ligji aktual nr. 9587, datë 20.7.2006 “Për mbrojtjen e biodiversitetit” i ndryshuar, në nenin 53 të tij citon se çdo organ shtetëror, organizatë shoqërore, person juridik ose fizik, që ka dëmtuar ose kërcënon biodiversitetin, duhet të përgjigjet për dëmtimet dhe të përballojë koston e ripërtëritjes e të rehabilitimit të përbërësve të prekur të biodiversitetit. Në nenin 54 po të këtij ligji parashikohen saksionet për shkeljet administrative për të cilat në shumicën e rasteve është e vështirë vjelja e tyre nga inspektoret e mbrojtjes së mjedisit, për shkak të indiferencës së qytetarëve për të paguar gjobën apo të ankimeve administrative gjyqësore duke zgjatur në kohë procesin dhe duke humbur qëllimin e vendosjes së sanksionit për mbrojtjen dhe ruajtjen e diversitetit biologjik. Bazuar në rezultatet e Këshillimit Kombëtar, rezultoi se qytetarët vlerësuan se, për të parandaluar veprimet e individëve apo subjekteve të cilët shkaktojnë dëmtimin e biodiversitetit, nevojitet që të ashpërsohen masat ndëshkuese. Qëllimi këtij projektligji është ashpërsimi i kundërvajtjeve administrative në legjislacionin në fuqi për mjedisin me 30% të vlerës së gjobave, e cila do të jetë titull ekzekutiv, në përputhje me nenin 510 të Kodit të Procedurës Administrative dhe Ligjit nr.10279/2010 “Për kundërvajtjet administrative”.
Rritja e masës së gjobës në vlerën 30% ndihmon në minimizimin e rasteve të dëmtimit të diversitetit biologjik, minimizimin e fenomeneve si dëmtimi, varfërim dhe degradimi i ekosistemeve, uljen e shqetësimit, persekutimit të kafshëve të egra në natyrë, uljen  e erozionit gjenetik, mbrojtjen dhe përmirësimin e tokës me qëllim shtimin në maksimum të pjellorisë, minimizimin e erozionit dhe parandalimit nga ndotja, mbrojtjen dhe përmirësimin e biodiversitetit, zonat dhe llojet e mbrojtura me qëllim ruajtjen e trashëgimisë natyrore dhe kulturore të mjedisit, në përputhje me angazhimet evropiane dhe ndërkombëtare.

II. VLERËSIMI I PROJEKTAKTIT NË RAPORT ME PROGRAMIN POLITIK TË KESHILLIT TË MINISTRAVE, ME PROGRAMIN ANALITIK TE AKTEVE DHE DOKUMENTE TË TJERA POLITIKE

Miratimi i këtij projektligji është parashikuar në Programin Përgjithshëm Analitik të Akteve të Ministrisë së Turizmit dhe Mjedisit për vitin 2024, dhe është në përputhje me Programin Politik të Këshillit të Ministrave.


III.   ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

[bookmark: _Hlk159236645][bookmark: _Hlk159239009]Kryeministria, pas përfundimit të procesit të Këshillimit Kombëtar, nisi punën për të jetësuar iniciativat me përparësi të evidentuara. 
Konkretisht, Ministria e Turizmit dhe Mjedisit, është institucioni përgjegjës për nismën ligjore me përparësi, të pyetjes nr. 9 “Për mbrojtjen e mjedisit nga ndotja”, të Pyetësorit të Këshillimit Kombëtar.

Nismë është ndërmarrë pasi shpeshherë individë që ndotin hapësirat publike dhe mjedisin ndëshkohen pak ose aspak nga autoritetet. Shumë praktika të vendeve të tjera tregojnë se ashpërsimi i masave, jo vetëm mbi subjektet ndotëse po gjithashtu dhe mbi individët, që hedhin mbeturinat lart e poshtë në mjediset publike, ul ndjeshëm ndotjen e mjedisit. Rritja e shumës së sanksioneve në masën 30% kundrejt vlerave të përcaktuara në ligjin bazë miratuar në vitin 2006, vlerësohet të jetë proporcionale nëse e krahasojmë me të ardhurat mesatare në vendin tonë në momentin ndryshimit të këtij ligji. Me rishikimin e masave administrative, parashikohen: 
· ashpërsimi kudravajtjeve te parashikuara në nenin 54 të ligjit 9587, datë 20.7.2006 “Për mbrojtjen e biodiversitetit” i ndryshuar; përditësimi i emërtimeve të institucioneve përgjegjëse për mjedisin me emërtimet aktuale; 
· zvogëlimi dhe parandalimi i ndotjes së mjedisit dhe ndërgjegjësimi i personave fizik/juridik;
· mbrojtja dhe ruajtja e diversitetit biologjik;
· minimizimi i ndikimeve negative të përgjithshme nga përdorimi i burimeve gjenetike.

Ashpërsimi i masës së gjobës si një masë me impakt të drejtpërdrejtë në veprimtarinë ekonomike të subjekteve apo ekonominë/buxhetin e individëve do të ndikojë në ndërgjegjësimin e tyre për të shmangur kryerjen e veprimeve të cilat do të çonin në prishjen/dëmtimin e diversitetit biologjik. 	
Parashikimi në legjislacionin e mbrojtjes së biodiversitetit të dënimit me gjobë si titull ekzekutiv do të sjellë efektivitet në ekzekutimin e sanksioneve që vendosen nga organet administative, sqarojmë se, aktualisht procesi i ekzekutimit të gjobave vështirësohet për shkak të ankimit administrativ dhe gjyqësor të gjobës duke zgjatur 
në kohë procesin dhe duke humbur qëllimin e vendosjes së sanksionit për mbrojtjen dhe ruajtjen e diversitetit biologjik. Bazuar në rezultatet e këshillimit kombëtar, rezultoi se qytetarët vlerësuan se, për të parandaluar veprimet e individëve apo subjekteve të cilët shkatojnë dëmtimin e biodiversitetit, nevojitet që të ashpërsohen masat ndëshkuese.

Parashikimi në legjislacionin e mbrojtjes së biodiversitetit të dënimit me gjobë si titull ekzekutiv do të sjellë efektivitet në ekzekutimin e sanksioneve që vendosen nga organet administative. 

IV. VLERËSIMI I LIGJSHMERISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ky projektligj është hartuar në mbështetje të neneve 78 dhe 83, pika 1, të Kushtetutës.

V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Ky projektligj nuk ka për qëllim përafrimin e legjislacionit me Acquis Communautaire.

VI. PËRMBLEDHJE SHPJEGUESE E PËRMBAJTJES SË PROJEKTAKTIT.

Në ligjin  nr. 9587, datë 20.7.2006 “Për mbrojtjen e biodiversitetit” i ndryshuar, janë propozuar disa ndryshime në nenin 54, si më poshtë:

1. Neni 1 parashikon ndryshime të nenit 54, në përmbajtje të këtij neni fjalët “Inspektorati që mbulon fushën e mbrojtjes së mjedisit” zëvendësohen me fjalët “Struktura përgjegjëse inspektuese në fushën e mjedisit”.

2. Neni 1 parashikon ndryshimin e pikës 3 të nenit 54, struktura përgjegjëse inspektuese në fushën e mjedisit, për kundërvajtjet administrative të parashikuara në pikën 2 të këtij neni, jep dënimin kryesor me gjobë:

a) Për shkeljet e përcaktuara në shkronjat “a”, “b”, “c”, “d”, “dh”, “ë” dhe “j”, nga 390 000 (treqind e nëntëdhjetë mijë) lekë deri në 650 000 (gjashtëqind e pesëdhjetë mijë) lekë;	

b) Për shkeljet e përcaktuara në shkronjat “ç”, “e”, “g”, “gj”, “h” dhe “i” nga 13 000 (trembëdhjetë mijë) lekë deri në 390 000 (treqind e nëntëdhjetë mijë) lekë. 

Neni 1 parashikon ndryshimin e pikës 3 të nenit 54, pas pikës 3, shtohet pika 3/1 me përmbajtje si më poshtë: Gjoba në zbatim të këtij neni, përbën titull ekzekutiv me përfundimin e shqyrtimit të ankimit gjyqësor dhe ngarkohet zyra e përmbarimit për ekzekutimin e saj. Gjoba paguhet brenda 10 ditëve nga data kur është njoftuar kundërvajtësi për vendimin e dënimit me gjobë, që përbën titull ekzekutiv, në përputhje me legjislacionin në fuqi për kundërvajtjet administrative.

Neni 2 parashikon hyrjen në fuqi të këtij projektligji. 

VII. INSTITUCIONET DHE ORGANET QË NGARKOHEN PËR ZBATIMIN E AKTIT

Ngarkohen Ministria e Turizmit dhe Mjedisit dhe Agjencia Kombëtare e Mjedisit dhe Agjencia Kombëtare e Zonave të Mbrojtura .

VIII. MINISTRITË, INSTITUCIONET DHE SUBJEKTET E TJERA QË KANË KONTRIBUAR NË HARTIMIN E PROJEKTAKTIT

[bookmark: _Hlk159253701]Për hartimin e këtij projektligji kanë kontribuar Drejtoria e Programimit, Standardizimit dhe Harmonizimit të Kuadrit Rregullator dhe Drejtoria e Programeve të Zhvillimit të Mjedisit. Projektligji do të dërgohet për mendim pranë Ministrisë së Drejtësisë, Ministrisë së Financave, Ministrit të Shtetit për Sipërmarrjen dhe Klimën e Biznesit dhe Ministrit të Shtetit për Marrëdhëniet me Parlamentin.

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Zbatimi i projektligji nuk ka efekte financiare shtesë për buxhetin e shtetit.													

